
Però, quando gh'aveivo a mae Ginetta

in létto se ghe stava mègio assae:

se dîmo quarche dôçe parolletta

e i baxi se i scangiavimo a cassae.



Atro che Arvî! o l'ëa sempre d'Agosto,

e venn-e ne bóggivan da-a pascion,

a vitta a l'ëa pe noî sempre all'assusto

e colloudamo e molle dö saccon!






MAZZO



Che bello meize Mazzo, mae compagne,

pin d'incanti, profûmmi e seduzioîn;

son diventae giardin tûtte e campagne

e l'asenetto o canta e sêu cansoin.



L'é ö meize consacrôu a-e scampagnate,

a-e colazioin co-e fave e i salamin,

ö meize che ritorna e serenate,

i canti in sce-a chitara e ö mandolin.



'Sto meize ne fa vedde a vista döggia,

mentre se pä, ciû axilli diventae;

ö sangue drento e venn-e o ne simôggia

e s'é disposti a fâ bestialitae...

